
ՀՀ ԱՐԴԱՐԱԴԱՏՈՒԹՅԱՆ ՆԱԽԱՐԱՐՈՒԹՅԱՆ 
ՀԻՄՆԱՎՈՐՈՒՄԸ

 «Հայաստանի Հանրապետության և Ամերիկայի Միացյալ 
Նահանգների միջև 2013 թվականի սեպտեմբերի 28-ին ստորագրված Առավել մասնակցային, արդյունավետ և հաշվետու կառավարման զարգացմանն ուղղված համագործակցության համաձայնագրի» թիվ 7 փոփոխության
ստորագրման  նպատակահարմարության վերաբերյալ

ԱՄՆ Միջազգային զարգացման գործակալության հայաստանյան գրասենյակից ստացվել է առաջարկ փոփոխություն կատարել Հայաստանի Հանրապետության և Ամերիկայի Միացյալ Նահանգների միջև 2013թ. սեպտեմբերի 28-ին կնքված «Առավել մասնակցային, արդյունավետ և հաշվետու կառավարման զարգացմանն ուղղված» համագործակցության համաձայնագրում՝ տրամադրելով  8,599,250 ԱՄՆ դոլարի չափով  լրացուցիչ ֆինանսավորում` Համաձայնագրի ներքո ծրագրերի իրականացումը շարունակելու նպատակով:
	Համաձայնագրի վերոնշյալ փոփոխությամբ ընձեռնված հնարավորությունն իր հերթին կարևոր աջակցություն կհանդիսանա Համաձայնագրով ամրագրված նպատակների իրագործման համար, այն է՝ համագործակցություն իրականացնել ներառական տնտեսական աճի ավելացման, առավել մասնակցային և արդյունավետ կառավարման համակարգերի ձևավորման ուղղությամբ: ԱՄՆ ՄԶԳ-ն կօժանդակի Հայաստանին՝ արագացնելու առավել մասնակցային, արդյունավետ և հաշվետվողական կառավարման կայացման գործընթացը, որի իրագործման շրջանակներում ծրագրի իրականացումն առավելապես կնպաստի քաղաքացիների առավել ակտիվ մասնակցությանը ժողովրդավարական և սոցիալական բարեփոխումների գործընթացին:
	Նշված փոփոխությամբ տրամադրվող լրացուցիչ օժանդակությունն էլ ավելի կխթանի պետական հաստատությունների քաղաքացիական մոնիթորինգի համար անհրաժեշտ ընթացակարգերի և մեխանիզմների հզորացմանը, բաց և մասնակցային ընթացակարգեր կիրառելու հարցում Կառավարության կարողությունների բարելավմանը, ծառայությունների տրամադրման և որոշումների կայացման ընթացակարգերն առավել թափանցիկ դարձնելու հարցում համայնքային մարմինների տեխնիկական կարողությունների հզորացմանը, պետական օժանդակությամբ գործող մեխանիզմների մշակմանը, ազգային մասշտաբով բարեփոխումների առաջընթացի մշտադիտարկմանը և դրանց ազդեցության գնահատմանը:
	Իրականացվող օժանդակությունը կարող է ներառել նաև ընտրական գործընթացների թափանցիկության, հաշվետվողականության և արդյունավետության բարելավում, աջակցություն բարելավված ընտրական վարչարարությանը և վերահսկողությանը, ինչպես նաև ընտրական դաշտի բարելավում, արդյունավետ ռազմավարական հաղորդակցության արշավների և հանրային շփումների խրախուսում, ներառական քաղաքական գործընթացների ընդլայնում և քաղաքական հաշվետվությունների ինստիտուտների ամրապնդում, խորհրդարանի հետ ընտրողների կապերի ամրապնդում և քաղաքականության և կոնկրետ հարցերի շուրջ բանավեճերի դյուրացում:
	Ելնելով վերոշարադրյալից և նկատի ունենալով այն, որ լրացուցիչ օժանդակությունը առավել կնպաստի գործող Համաձայնագրով նախատեսված դրույթների իրականացմանը, ՀՀ արդարադատության նախարարությունը նպատակահարմար է գտնում վերոնշյալ փոփոխության համաձայնագրի ստորագրումը: 

